
Мирна новогодишна ноќ – кочанци ја дочекаа Новата 

година во Градскиот парк 

 

Новата 2023 година кочанци ја дочекаа во Градскиот парк 

со организиран новогодишен дочек, добра забава и музика 

со музички групи и огномет. 

 

На првиот ден од 2023 година, дежурните екипи од 

Територијалната противпожарна единица и Полициската 

станица – Кочани информираа дека на преминот од 2022 

во 2023 година, Кочани имаше мирна новогодишна ноќ и 

нивните дежурни екипи поминале без интервенции и 

проблеми. 

 

Градоначалникот Љупчо Папазов на сите граѓани им 

посака Новата 2023 година да им донесе добро здравје, 

просперитет, среќа и новогодишни празници пречекани во 

мир и благосостојба. 

 

 

 
 

 

 

 

 

 

 

Божиќна честитка од градоначалникот Љупчо Папазов 

 

По повод големиот христијански празник, Рождество 

Христово – Божиќ, градоначалникот на Општина Кочани, 

Љупчо Папазов до верниците од православната 

вероисповед упати божиќна честитка со желби за добро 

здравје, мир и благосостојба, во која се вели: 

 

„Почитувани сограѓани, 

 

Ви ги честитам православните празници кои во секој дом 

носат мир и благосостојба. Божиќ е најрадосниот 

христијански празник, празник на семејството и мирот, 

празник на Христовото раѓање, додека Бадник е 

предвесник на големиот христијански ден, сплотувајќи ги 

најблиските на бадниковата трпеза. 

 



Нека Бадниковата вечер и Божиќ внесат топлина во 

домовите и семејствата, а доброто здравје, духовниот мир 

и меѓусебното разбирање царуваат во вашите срца. 

 

Среќен Божиќ, Христос се роди!“ 

  

Градоначалник на Општина Кочани, 

Љупчо Папазов 

 

       

 
    

 
 

 

Бадникова поворка низ кочанските улици 

 

На Бадник, денот пред големиот христијански празник 

Божиќ, свештенството на храмот „Св. великомаченик 

Георгиј“ – Кочани ја организираше Бадниковата поворка 

низ кочанските улици. 

 

Над 120 дечиња кои учествуваа во Бадниковата поворка, 

исполнувајќи ја Божиќната песна „Вечниот Бог“ 

продефилираа низ кочанските улици. 

 

Поворката беше примена од градоначалникот на Општина 

Кочани Љупчо Папазов, кој им подари коледарски 

пакетчиња заедно со Библијата за млади читатели, 

честитајќи им го големиот христијански празник 

Рождество Христово – Божиќ.  

 

  

  
 

 

Повик за избор на спортист за 2022 година 

 

Општина Кочани во соработка со Асоцијацијата на 

новинари од Кочани и годинава ја организира 

манифестацијата Избор на спортист за 2022 година. 

 

На манифестацијата ќе се изберат: најдобар спортист за 

2022 година; најдобар млад надежен спортист; најдобра 

екипа; најдобар тренер; спортски работник. 

 

Право на учество во изборот имаат сите спортисти, екипи 

и спортски работници од клубови со дејност спорт, 

регистрирани во општина Кочани, а секој кандидат требa 

да поднесе копија од клупската легитимација. 

 

При пријавувањето e потребно да се достават податоци за 

постигнатите резултати и копии од добиените признанија 

за освоени места (од турнир, државни и меѓународни 

натпревари). 

 

Пријавите треба да содржат и податоци од лице за контакт 

со телефонски број. 

 

Рокот за пријавување е до 19 јануари 2023 година, а 

документите се доставуваат до Одделението за јавни 

дејности преку Едношалтерската канцеларија во Општина 



Кочани. 

 

Телефони за контакт: 033 274 001 / 072 275 610 

 

         

 
 

 

 

 

Првото новороденче во Кочани – женско 

 

Синоќа, на Акушерското одделение во Општа болница – 

Кочани се роди првото бебе во 2023 година. Дваесет и 

осумгодишната Ангела Крстова од Кочани роди здраво 

женско дете, второ во семејството Крстови. 

  

Медицинскиот тим соопшти дека бебето е тешко 3,2 

килограми, долго 51 сантиметар,  и во моментов и тоа и 

мајката се чувствуваат добро.  

 

Градоначалникот на Општина Кочани Љупчо Папазов ги 

посети мајката и новороденчето. Врачувајќи им ги 

традиционалните подароци им посака добро здравје и 

многу среќа, а упати благодарност и до персоналот што го 

изврши породувањето. 

 

Според податоците од Општа болница, во 2022 година во 

Кочани се родиле 20 новороденчиња повеќе од 

претходната. 

 

   

   

 
        

 

 

Апел: Да престане палењето на жетвените остатоци 

 

Вчерашната огнена стихија во Кочанско, предизвикана од 

палењето на жетвените остатоци на земјоделските 

површини во полето, претставува уште една, по којзнае кој 

пат повторена опомена за опасностите што ги носи оваа 

штетна земјоделска пракса. 

 

Безбедноста на жителите и на материјалните добра 

посебно во населените места Горни и Долни Подлог, 

Грдовци и Мојанци беше доведена во ризик. 

 

Во опасност беа и екипите на Територијалната 

противпожарна единица  и  Доброволното противпожарно 

друштво од Кочани, кои вложија натчовечки напори во 

гасење на пожарите. Триесетина пожарникари и 

доброволци, со седум возила, повеќе од 12 часа беа на 

терен и успеаја да спасат неколку стопански објекти во 

месноста Ќерамидница, како и куќа на влезот во Горни 

Подлог. 

   

– Апелирам да престане палењето на жетвените остатоци 

затоа што носи долгорочни последици. Се уништува 

целиот жив свет на земјоделските површини, како и 

корисната материја којашто претставува органско ѓубриво; 

се разнишува биолошката рамнотежа, се загадуваат 

површинските и подземните води. Со согорувањето на 

органската материја се загадува воздухот и се емитуваат 



стакленички гасови кои се главни причинители за 

климатските промени – повикува Љупчо Папазов, 

градоначалник на Општина Кочани. 

 

Градоначалникот додава дека пожарот е под контрола, а 

противпожарни екипи дежураат на критични места. 

 

Согласно законската регулатива, палењето на жетвените 

остатоци е казниво со закон, односно за палење на оган во 

посевите, во стрништата и во нивната близина, како и за 

оставање, фрлање, спалување или неконтролирано 

отстранување на жетвените остатоци следуваат казни. 

Овластените инспектори за земјоделство и за животна 

средина и полициски службеник може да изречат 

мандатни казни со парична глоба за сторен прекршок или 

да поведат кривична постапка.  
 

 

 
 

 

 

Прославен христијанскиот празник Богојавление – 

Водици  

 

По повод големиот христијански празник Богојавление – 

Водици, од страна на свештенослужителите од Црковниот 

храм „Св. великомаченик Георгиј“ од Крушарскиот Мост 

во Кочани беа осветени водите на Кочанска Река. На 

церемонијата присуствуваше Неговото 

високопреосвештенство митрополитот Брегалнички г. 

Иларион кој го потопи Светиот крст во Кочанска Река. 

  

Оваа година од вкупно 51 пријавен, најсреќен беше Андреј 

Митев кој успеа да го извади Светиот крст од водите на 

Кочанска Река. Градоначалникот на Општина Кочани, 

Љупчо Папазов му подари златник, а Митев доби и други 

пригодни подароци. 

  

– Нека оваа година му донесе многу среќа на Андреј, 

момчето кое го фати Светиот крст, и на неговото 

семејство. На верниците им го честитам празникот и им 

посакувам многу успех, здравје и среќа – истакна 

градоначалникот Љупчо Папазов. 

 

  

 
   

 

 

Изградбата на кружниот тек кај Стришани е во 

завршна фаза 

 

Во завршна фаза е изградбата на новиот кружен тек на 

улицата „Димитар Влахов“ кај Стришанска чешма со 

поставување на потребната сообраќајна сигнализација. 

 

Од градежните активности е извршен ископ и 

тампонирање, гребење на асфалтот, асфалтирање и 

поставување на улични рабници. Уредена е и пешачката 

површина со бекатон плочки. Во тек е поставувањето 

сообраќајни знаци. 

 



 
 

Со изградбата на новиот кружен тек се решава 

сообраќајниот метеж на раскрсницата. Изведувач на 

работите е фирмата „Ленди Груп“. 

   

   
   

 
 

 

Се расчистува кејот на реката Масалница 

 

Во изминатиот период интензивно се работеше на 

расчистување и уредување на обраснатото корито на дел 

од реката Масалница во Оризари. 

 

Со механизација е исчистен простор од околу 6 илјади 

квадратни метри со сечење на диво израснати дрвја, 

вадење длабоки корења. Извршени се машински ископи, 

порамнување и уредување на речното корито.  

 

Расчистувањето на кејот на Оризарска Река и 

хортикултурното уредување продолжува и во наредниот 

период. 

 

Изведувач на работите е фирмата „Стоименов“. 

 

 

 
 

 

 

Се менуваат сливните решетки на улицата „Страшо 

Ербапче“ – учесниците во сообраќајот да  движат 

внимателно 

 

Во тек се градежни активности за замена на старите 

сливни решетки на атмосферската канализација на улица 

„Страшо Ербапче“ на местото каде што се вкрстува со 

улицата „Роза Петрова“. 

Во интерес на безбедно и брзо завршување на 

активностите, потребно е почитување на сообраќајната 

сигнализација, намалена брзина на движење на возилата и 

зголемено внимание и претпазливост на сите учесници во 

сообраќајот. 

 

  
 

 

Градоначалникот на Кочани на средба со Расул 

Шапиев - новиот член на БК „Спартак“ – Кочани  

 

Градоначалникот на Општина Кочани Љупчо Папазов 

оствари средба со борачите на БК „Спартак“ од Кочани и 

новиот член на „Спартак“, Расул Шапиев кој потекнува од 



 

  

 
 

 

 

школата за борење Махачкала (Дaгестан), Русија. 

Освен новиот член Расул Шапиев во делегацијата борачи 

од Русија и Украина кои настапуваат во македонските 

клубови присутни беа и Вероника Рјабоволова (БК 

Вардар), Ахмад Набук (БК Студеничани), Могамедгаџи 

Нуров (БК Вардар), тренерот Могамед Ибрагимов, како и 

претставници од кочанскиот борачки клуб „Спартак“ со 

претседателот Зоран Сребренов и секретарот на Борачката 

федерација на Северна Македонија, Драгана Савева. 

 

 

 
 

 
 

 
 

 

 

Избрани најуспешните во спортот за 2022 година 

 

Општина Кочани во соработка со Асоцијацијата на 

новинари од Општина Кочани и оваа година ја 

организираше манифестацијата Избор на спортист на 

годината. На свеченоста што се одржа на 31 јануари во 

хотелот „Национал“ беа доделени признанијата на 

најуспешните во спортот во Општина Кочани во минатата 

2022 година. 

 

Признанието Најдобар спортист на Кочани за 2022 го 

понесе фудбалерот на ГФК „Осогово“ Тоше Манов, кому 

градоначалникот Љупчо Папазов лично му ја врачи 

плакетата. Признанија беа врачени и на Филип Стојанов од 

КК „Партизан“, шахистката Јована Давиткова, Сојуз на 

училишен спорт, Мартин Андонов од КГС „Кочани“, 

Наталија Карова од КК „Кочани“ и на Симона Веселинова 

од ЖФК „Кочани“. 

 

Во категоријата Спортска личност на годината избран е 

Јован Манев, фудбалер којшто е поранешен член на ГФК 

„Осогово“, а во моментот тренира за ФК „Адана спорт“ 

Турција, додека наградата за најдобра спортска екипа им 

припадна на Пингпонгарскиот клуб „Кочани“. 

 

Признанието за Најдобар тренер во 2022 година му 

припадна на Оливер Јовановски, тренер во ЖФК 

„Кочани“, а Бранко Богатинов од ГФК „Осогово“ го доби 

признанието Најдобар спортски работник во минатата 

година. 

 

Асоцијацијата на новинари од Кочани при самиот избор на 

спортист на годината предложи признание да му се додели 

и на Здружението на граѓани „Никола Мантов“ од Кочани, 

за придонес во развој на спортот во Кочани, а во 

категоријата Млади надежни спортисти, комисијата 

одлучи сите 14 предложени кандидати, без рангирање да 

добијат признание. 

 

                    СОВЕТ НА ОПШТИНА КОЧАНИ 



 

 
 

 
 

 

 

Советот на Општина Кочани ја одржа 24. редовна 

седница  

 

Советот на Општина Кочани ја одржа 24. седница, чиј 

првичен предлог-дневен ред на почетокот беше проширен 

со две од предложените шест нови точки.  

Членовите на Советот го усвоија Извештајот за 

извршување на Буџетот на Општина Кочани за IV квартал 

од 2022 година.  

 

Стручните служби од Секторот за финансии образложија 

дека вкупниот буџет за 2022 година беше проектиран на 

661.442.000 денари, а реализацијата во делот на расходите 

е со 593.098.166 денари или  89,67 %. Приходите се 

реализирани со 595 203 206 денари или 89,99 %. 

Основниот буџет во 2022 година проектиран на 254 

484.000, е реализиран со 213.342.956 денари или 83,83 %. 

Капиталните расходи изнесуваат 45,5 % во однос на 

вкупната реализација на основниот буџет. 

 

Советот не го прифати предлогот на КЈП „Водовод“, 

новата цена за кубен метар геотермална вода да изнесува 

66,83 ден., која е за 4,93 ден. повисока од актуелната, 

којашто произлегува од зголемениот концесиски 

надоместок за овој енергенс. 

 

Усвоени беа Предлог-одлука за резервирани средства за 

експропријација согласно Програмата за уредување на 

градежно земјиште, Предлог-програмата за изменување на 

Програмата за спорт на општина Кочани за 2023 година, 

Предлог-програмата за работа на Советот на Општина 

Кочани за 2023 година, Предлог-планот за запишување 

ученици во прва година во општинските средни училишта 

„Љупчо Сантов“ и „Гошо Викентиев“ во учебната 

2023/2024 година; изменет е Правилникот за уредување на 

начинот и условите за доделување финансиска помош на 

социјално загрозени граѓани и лица во социјален ризик и 

формиран е Општински совет за безбедност на сообраќајот 

на патиштата на подрачјето општина Кочани. 

 

Поради отсуство на претставници од надлежните 

институции за следната седница се одложија 

Информацијата за чистењето на одводните канали и 

речните корита на подрачјето на Кочани за минатата и 

Предлог-планот за 2023 година и Информацијата за 

пошумувањето и заштитата од ерозија на подрачјето на 

Кочани. 

Советниците го одложија за следната седница 

разгледувањето на неколку точки поврзани со измена на 

урбанистичко-планска документација. 



 

Општина Кочани 

ул. „Раде Кратовче“ бр. 1 

2300 Кочани 

 033 274 001 

www.kocani.gov.mk  

info@kocani.gov.mk   

